
MAAGIZO KWA MTAHINIWA

a) Jibu maswali yote  katika nafasi zilizoachwa.
b) Majibu yote lazima yaandikwe kwa lugha ya Kiswahili.

	SWALI
	UPEO
	ALAMA

	1. Ufahamu
	15
	

	2. Ufupisho
	15
	

	3. Matumizi ya lugha
	40
	

	4. Isimu jamii
	10
	

	
	
	

	
	JUMLA                                          80
	










UFAHAMU (ALAMA 15)
Soma makala yafuatayo kisha ujibu maswali.

Mchezo wa kandanda umenifunza jambo moja: mashabiki ndio wachezaji bora sana. Wao hawakosei kufunga bao wala “kuhata” peneti wanavyosema magwiji wa mchezo huu wenyewe.  Mchezaji akiukosea mpira, mashabiki hunung’unika na kupiga yowe. Katika hilo yowe, huwa kumenenwa makombora mengi.  Yapo ya matusi, yapo ya “mwondoeni nje ya uwanja”, yapo ya “kocha lazima aende”, na yapo ya “asipewe nambari tena.” Wajua tena kandanda!

Tunaweza kutumia kandanda tukijifunza na mengine mengi maishani.  Kwa mfano, juu ya sheria na haki za watu.  Hebu fikiria, mashabiki kufanya yowe hata timu ikashinda kombe! Au hata kufanya yowe hadi mchezaji akabadilishwa na wengine bora kuletwa uwanjani? Isitoshe, shabiki ambaye ni mfalme wa uwanja, yowe lake linaweze kumfanya hata kocha wa kilabu maarufu duniani kama Manchester United au Arsenal au Real Madrid kuondoka! Mbona hatufanyi hivyo dhidi ya sheria zinazovuruga maisha ya ndugu zetu?

Mbona hatupigi yowe dhidi ya ubakaji? Wapi yowe mwanamke anapigwa na mumewe hadi kufa? Wapi yowe mtoto wa kike anaponyimwa uridhi kwa sababu ya sheria potofu za kitamaduni? Wapi yowe dhidi ya wizi kimabavu?
Watoto wetu leo hawawezi kutembea peke yao, haswa magharibi yanapoingia.  Je, hatuwajui watu wanaowahatarisha wana wetu? Tunafanya kitu gani? Mbona hatupigi yowe polisi au utawala ukasikia ili hatua ichukuliwe?

Si kitambo tuliposikia kuhusu biashara ya ngozi za binadamu kuuzwa ghali sana, hasa katika nchi za ujirani ili waganga watengenezee dawa za kuwapumbazia waja. Huu ni uchawi wa kilele cha ushetani.  Katika nchi jirani juzijuzi, walishikwa watu wawili ambao walikuwa wamechinja mtoto wa kiume na kumchuna ngozi. Walijulikana baada ya kuzuka ugomvi baina yao, pale mmoja alipomtuhumu mwenzake kufanya njama ya kutaka kumchinja amchune ngozi kwa ushirikiano wa waganga waua watu. Kioja hiki kiliwaacha wengi na mshangao na mpumbao mkubwa. Yaani tumeuza za wanyama zikatushinda, sasa tunauza za watu?

Tatizo kubwa ni kwamba watu wanaofanya biashara haramu tunawajua.  Je, tunachukua hatua gani? Haijalishi wanavaa nguo gani: za fisi au za mwanakondoo! Tunahitaji kuwaweka wazi ili biashara zao zijulikane.  Wawe weusi au manjano, weupe ama kijani, sharti weupe uwepo ili kuondoa hofu na taharuki kwa ajili ya kila mwanajamii.

Hatua ya kwanza itakuwa ya kugeuza sera na mtazamo wa vikosi vyetu vya usalama kuhusu upokeaji wa habari kutoka kwa umma. Endapo hawatasita kufichua wanaowapa habari, watajikuta katika hatari ya kuonwa na raia kama wapinga amani na lazima wachukue lawama kwa uongezekaji wa uhalifu nchini.  Kwa wazalendo hata hivyo, yowe ni silaha yetu.

MASWALI

a) Toa kichwa mwafaka kwa taarifa uliyoisoma.							(alama 1)

b) Mchezo wa kandanda unachangia vipi katika taarifa uliyosoma.					(alama 2)



c) Kulingana na taarifa ni sehemu zipi zingine zinazoweza kunufaika na huo mchezo.		(alama 3)




d) Ni matatizo gani ambayo mwandishi anailaumu jamii kwayo.					(alama 2)


e) Andika maana ya:
i) Haijalishi wanavaa nguo gani: za fisi au za mwanakondoo.					(alama 1)


ii) “………….. sharti weupe uwepo ili kuondoa hofu na taharuki.				(alama 1)


f) Taja mbinu moja ya lugha iliyotumiwa na mwandishi.						(alama 1)


g) Eleza maana ya maneno yafuatayo.									(alama 4)
i) Kuwapumbazia

iii) Alipomtuhumu

iv) Kimabavu

iv)  Sera

UFUPISHO (ALAMA 15)

Soma habari ifuatayo kisha  ujibu maswali

Miaka mingi ya kutawaliwa na wakoloni iliwafanya wananchi kupuuza umaarufu na uadilifu wa lugha ya Kiswahili kama lugha ya taifa kwa manufaa ya kuarifiana habari mbalimbali kwa ufasaha na kuelewana vyema.

Wakoloni pia waliwashawishi wananchi waone kwamba lugha ya Kiswahili ni kwa ajili ya watu wale wasiokuwa na elimu na kwa wale ambao hawajastaarabika. Kwa wale ‘wenye’ elimu na wastaarabu’, wakoloni waliwashawishi kuamini kwamba lugha ya kigeni, yaani kiingereza, ndiyo hasa lugha inayofaa kwa kujieleza na kufahamishana habari.

Kutokana na vikwazo hivi si ajabu kuona hadi hivi sasa, mwananchi halisi akiakijitwaza kwamba hawezi kujieleza kwa ufasaha au kumpasha mwenziwe habari kwa ukamilifu mpaka atumie lugha ya kingereza. Hata katika maofisi mengine ya serikali, hadi hii leo, japo imesha kupitishwa kisheria kwamba Kiswahili ndiyo lugha ya taifa, bado utawaona wananchi wengine wanapendelea kuzungumza kiingereza wao kwa wao, ili wajulikane kwamba wana kisomo na wamestaarabika.

Vikwazo vya namna hii vimewalemea wananchi vile vile kwa upande wa magazeti.  Utaona mwananchi ambaye anafahamu kiingereza kidogo sana, akijinunulia gazeti kubwa la kiingereza na kuanza kuzurura nalo kutwa nzima bila kuambulia mengi ndani yake.  Pia utawasikia wananchi wengi wakijidai kwamba hawataki kusoma magazeti ya Kiswahili kwa sababu inakuwa vigumu kwao kuelewa mambo yaliyomo kama vile ambavyo wangelielewa katika gazeti la kiingereza.

Mabeberu wamesha tugundua kwamba tunao upotofu wa aina hiyo, ndipo utaona mara nyingi wanaletea wananchi magazeti mengi ya kiingeraza, mengine yakiwa na nia ya kuwapotosha wakijua kwamba watayasoma tu, mradi yameandikwa kwa lugha ya kiingereza.

Mara nyingi taifa Fulani la kibeberu likitaka tuchukiane na taifa jingine Fulani ambalo ni adui yake kisaiasa au kiuchumi,  taifa hilo la kibeberu linaandika habari za uchochezi kwenye magazeti yao ya lugha ya kiingereza, mambo kuhusu taifa lile adui yake (ambalo si adui yetu).  Magazeti hayo huandikwa kwa lugha nadhifu ya kiingereza na kuletewa wananchi hapa nchini.  Maskini wananchi wengine waliopotea kwa kudhani kiingereza ndicho lugha nzuri ya kigazeti wanayanunua mara moja na kuanza kuyasoma magazeti hayo, na pia kuwapa watoto wao wasome.  Matokeo yake ni kwamba, bila kujitambua, wanajikuta wanafanya yale Mabeberu hao wangetaka, lakini si adui zetu.

Madhumuni ya kuandika habari kwenye magazeti, ni kutaka kuwafahamisha wasomaji mambo yaliyotokea au yatakayotokea siku hata siku, kwa lugha inafahamika na kueleweka kwa urahisi bila kumtatiza msomaji.  Ikiwa basi ndiyo madhumuni, kuna haja gani kutumia lugha ya kigeni ili kuwaelezea wasomaji wako jambo ambalo wangaliweza kuelezwa kwa lugha yao wenyewe ambayo wanaielewa vyema? Mtu aelezewapo jambo lenyewe kutoka moyoni na akilini kwa njia adili ambayo anaifahamu vyema undani wake, wasomaji wake wataielewa kwa ukamilifu.  Kwa ujumla, jambo ambalo mwandishi huyu ataliandika kwa lugha ambayo ni ya asili yake na ambayo anaielewa vyema, halitamtatiza msomaji wake ambaye pia anaielewa vyema lugha hiyo.

MASWALI

a) Fupisha aya tatu zza mwanzo 									(alama 6)
Nakala chafu













Nakala safi













b) Taja mambo muhimu yaliyoshughulikiwa katika aya ya nne hadi sita. (maneno 50 – 60) 		(alama 9)

Nakala chafu









Nakala safi















3. MATUMIZI YA LUGHA (ALAMA 40)
a) Andika neno lenye kikwamizo sighuna cha ufizi, irabu ya mbele wastani, nazali midomo na irabu chini kati.															(alama 2)



b) Taja na utofautishe sauti mwambatano za menoni.							(alama 2)

 

c) Weka nomino hizi katika ngeli zake.									(alama 2)
i) Mvule

ii) Kipofu 

d) Tunga sentensi kuonyesha matumizi mawili ya parandesi.						(alama 2)




e) Andika katika kauli ya kutendesheka.									(alama 2)
i) Iga

ii) Vaa

f) Andika sentensi ifuatayo upya ukitumia neno badala ya KI ya masharti. 					(alama 1)
Ukifika mapema utampata


g) Andika sentensi ifuatayo katika hali ya wastani.								(alama 2)
Buzi lake limekata jikamba likaingia jishambani na kula maboga.





h) Bainisha shamirisho katika tungo lifuatalo.								(alama 3)
Seremala amemtengenezea Yohana meza kwa mbao nzuri.





i) Yakinisha.													(alama 2)
Mgonjwa huyo hakupona wala kurejea nyumbani.



j)  Ainisha virai tofauti katika sentensi ifuatayo.								(alama 3)
Mwalimu Yule mzuri sana alikuja darasani mapema sana.




k) Andika neno lenye muundo ufuatao wa silabi.								(alama 1)
K – KKI 


l) Changanua setensi ifuatayo kwa kutumia jedwali. 								(alama 3)
Hawa si wauguzi ilhali wamevumbua tiba.










m) Andika sentensi ifuatayo katika hali ya mazoea.								(alama 1)
Anayeugua ndiye anayeangaliwa.


n) Andika sentensi ifuatayo katika hali ya wingi.								(alama 1)
Wayo wa mguu wangu wa kushoto umeugua.


o) Badilisha kifugu kifuatacho kuwa katika usemi halisi.							(alama 2)
Baba alimtaka Kamau aende alipokuwa ili amtume.





p) Badilisha vivumishi vifuatavyo viwe vitenzi.								(alama 2)
i) Nene 

ii) Tukufu


q) i) Eleza maana ya kishazi.											(alama 1)


ii) Tunga sentensi moja yenye kishazi tegemezi kinachovumisha.						(alama 1)


r) Bainisha aina za nomino zilizopigiwa mstari.								(alama 2)
i) Warembo walijifukiza manukato.


ii) Kutalii kwao kuliwafikisha Nakuru.


s) Andika kulingana na maagizo yaliyotolewa.								(alama 2)
Jina langu ni Maliki lakini huitwa Mali kwa kifupi. (Anza kwa: Watu ………..)


t) Tunga sentensi kubainisha maana ya maneno haya.							(alama 2)
i) Inchi

ii) Nchi


u) Tambua matumizi ya neno lililopigiwa mstari katika sentensi. 						(alama 1)
Mtu mzee anapaswa kuheshimiwa. 



ISIMU JAMII (ALAMA 10)

a) Eleza ukionyesha bayana tofauti kati ya lahaja na lafudhi. 						(alama 4)








b) Taja sifa tatu tambulizi za lugha ya misimu.								(alama 3)






c) Orodhesha sifa kuu za sajili ya siasa.									(alama 3) 

